
	ÁFORM UM LAGASETNINGU
– sbr. samþykkt ríkisstjórnarinnar frá 24. febrúar 2023, 1.–4. gr.

	Málsheiti og nr.
	Frumvarp til laga um tæknifrjóvgun og notkun kynfrumna og fósturvísa manna til stofnfrumurannsókna (heildarendurskoðun) HRN26010212 
	Ráðuneyti /verkefnisstjóri
	 Heilbrigðisráðuneytið
Skrifstofa stjórnsýslu / Kristín Ninja Guðmundsdóttir.
	Innleiðing EES-gerðar?
	☐ Já
☒ Nei

	Dags.
	 10. febrúar 2026.


	A. Úrlausnarefni

	Forsaga máls og tilefni.
Lög um tæknifrjóvgun og notkun kynfrumna og fósturvísa manna til stofnfrumurannsókna, nr. 55/1996, hafa tekið þó nokkrum breytingum frá gildistöku. Við setningu laganna var upphaflega byggt á því skilyrði að kona, sem undirgekkst tæknifrjóvgun, væri í hjúskap eða sambúð með karli. Í samhengi við breytta samfélagsgerð og jafnrétti hafa lögin tekið töluverðum breytingum frá setningu þeirra til þess að jafna réttarstöðu karla og kvenna, gagnkynhneigðra og samkynhneigðra og einstæðra og para í hjúskap eða sambúð og þeirra sem hafa breytt kynskráningu sinni. 
Með lögum nr. 69/2023 voru gerðar breytingar á ákvæðum laga um tæknifrjóvgun sem kveða á um eyðingu kynfrumna eða fósturvísa við andlát, skilnað eða sambúðarslit þrátt fyrir að geymslutími þeirra sé ekki liðinn. Breytingin miðaði að því að rýmka heimildir einstaklinga til að taka ákvarðanir um það hvort kynfrumum eða fósturvísum sé eytt við framangreindar aðstæður eða hvort eftirlifandi eða fyrrverandi maki megi nýta eftir atvikum kynfrumur eða fósturvísa sem einstaklingar lögðu til í tæknifrjóvgunarferlinu. Var litið svo á að hjúskapur eða skráð sambúð þurfi ekki endilega að vera grundvöllur notkunar kynfrumna eða fósturvísa heldur frekar samvinna, virðing og gott samband þeirra einstaklinga sem standa að ákvörðuninni. Með vísan til þeirra sjónarmiða sem lágu að baki þeim breytingum er eðlilegt að endurskoða kröfu laga um tæknifrjóvgun að sambúð eða hjúskapur sé skilyrði fyrir því að einstaklingar geti staðið saman að tæknifrjóvgun í þeim tilgangi að búa til barn. 
Endurskoða þarf fleiri atriði í lögum um tæknifrjóvgun. Má í því sambandi nefna veitingu leyfis til tæknifrjóvgunarþjónustu. Samkvæmt lögum um tæknifrjóvgun veitir heilbrigðisráðuneytið heilbrigðisstofnun leyfi til að framkvæma tæknifrjóvgun en almennt veitir embætti landlæknis leyfi til reksturs heilbrigðisþjónustu, sbr. 6. gr. laga um landlækni og lýðheilsu. 
Brýnt er að setja ákvæði sem takmarkar notkun kynfrumna úr sama einstaklingi til að draga úr hættu á of nánum skyldleika. Hvorki í lögunum né heldur í gildandi reglugerð um tæknifrjóvgun er að finna ákvæði sem takmarkar notkun á kynfrumum hér á landi en vegna smæðar íslensku þjóðarinnar ætti að takmarka notkun kynfrumna úr sama einstaklingi við að úr verði börn í einungis einni fjölskyldu eða tveimur að hámarki. 
Í lögum um tæknifrjóvgun eru nafnlausar gjafir kynfrumna ekki óleyfilegar en full ástæða er til að endurskoða það í ljósi réttinda barna og fólks sem getin eru með gjafafrumum og rétt þeirri á að fá upplýsingar um líffræðilegan uppruna sinn. Það er ekki síst mikilvægt í ljósi þess að sífellt verða þekktir fleiri erfðasjúkdómar þar sem þörf er á að rekja þá meðal skyldra.
Þá eru önnur atriði sem þarfnast skoðunar og samráðs. Í því sambandi má nefna bann laganna við gjöf fósturvísa og reglugerðarheimild ráðherra.
Hvert er úrlausnarefnið?
Úrlausnarefnið er að endurskoða gildandi lög um tæknifrjóvgun í heild sinni. Þörf er á að ráðast í víðtækar og margvíslegar breytingar á lögum um tæknifrjóvgun í ljósi sjónarmiða um gæði og öryggi tæknifrjóvgunarþjónustu, jafnréttis, rétt þeirra barna sem getin eru með gjafafrumum til að þekkja uppruna sinn og einföldunar regluverks.
Að hvaða marki duga gildandi lög og reglur ekki til?
Líkt og reifað er í 1. tölul. eru fjölmörg ákvæði sem þarfnast endurskoðunar. Í ljósi umfangs breytinga var ákveðið að fara í heildarendurskoðun á þeim. 

	B. Markmið 

	Stefna hins opinbera á viðkomandi málefnasviði/málaflokki.
Framtíðarsýn málefnasviðs 24 er sameiginleg öllum málefnasviðum heilbrigðisráðuneytisins, að íslensk heilbrigðisþjónusta sé á heimsmælikvarða og lýðheilsustarf með áherslu á heilsueflingu og forvarnir sé hluti af allri þjónustu, sérstaklega þjónustu heilsugæslunnar, að árangur heilbrigðisþjónustunnar sé metinn með því að mæla gæði þjónustunnar, öryggi hennar, hversu aðgengileg hún er og hvað hún kostar. Heilsugæslan sem fyrsti viðkomustaður notenda heilbrigðisþjónustunnar verður styrkt enn frekar og byggð upp þverfagleg teymisvinna þar sem unnið er að stöðugum umbótum. Heilsugæslan verður leiðandi þátttakandi í heilsueflingu og aðgerðaáætlun um lýðheilsu og forvarnir. Þjónustan verður aukin og heilsugæslustöðvum fjölgað til að minnka álagið á aðra viðkomustaði á borð við bráðamóttöku. Meginmarkmið heilbrigðisþjónustu er að veitt sé örugg, aðgengileg og hagkvæm heilbrigðisþjónusta þar sem sjúklingum er tryggð greið leið að réttri þjónustu á réttum stað Sérstök áhersla verður á að efla almenna og sérhæfða heimahjúkrun og fjölbreytta geðheilbrigðisþjónustu sem tekur mið af ólíkum þörfum notenda. Geðheilsuteymi um land allt verða efld, forvarnir og áhrif notenda á þjónustuna aukin. Einnig verður lögð aukin áhersla á að innleiða stafrænar lausnir í heilbrigðisþjónustu og nýta nýja tækni til að auka þjónustuna, gæði hennar, nýtingu mannafla og hagkvæmni. Stuðlað verður að nýsköpun og fjarheilbrigðisþjónusta efld.
Markmið sem að er stefnt með lagasetningu í ljósi úrlausnarefnis og stefnu stjórnvalda.
Markmið með lagasetningunni er að gera breytingar sem eru til þess fallnar að auka jafnræði þeirra sem þiggja tæknifrjóvgunarþjónustu, taka tillit til réttar þeirra barna sem getin eru með gjafakynfrumum að þekkja uppruna sinn, auka gæði og öryggi tæknifrjóvgunarþjónustu og einfalda regluverk. Jafnframt að uppfæra úr sér gengin ákvæði og gera þar með löggjöfina aðgengilegri og skýrari.

	C. Leiðir

	Ekkert aðhafst - hvaða afleiðingar hefði það?
Að óbreyttu er réttur barna sem getin eru með gjafakynfrumum til að þekkja uppruna sinn ekki tryggður. Með kröfu laganna um sambúð eða hjúskap einstaklinga sem fara í tæknifrjóvgun er jafnrétti ekki tryggt og hætta er á of nánum skyldleika því ekki er kveðið á um takmark á notkun gjafakynfrumna í lögunum. Þá er löggjöfin að mörgu leyti orðin úrelt.
Önnur úrræði en lagasetning sem metin hafa verið.
Ekki er unnt að gera þær breytingar sem fyrirhugaðar eru öðruvísi en með lagabreytingum. 
Mögulegar leiðir við lagasetningu.
Gildandi lög eru frá 1996 og hefur verið töluvert breytt frá gildistöku. Hægt er að breyta tilteknum greinum í lögunum en í ljósi umfangs þeirra breytinga sem fyrirhugaðar eru ásamt því að mörg ákvæðin eru úr sér gengin er einnig í skoðun að leggja fram frumvarp til nýrra heildarlaga. 

	D. Hvaða leið er áformuð og hvers vegna?

	Stutt lýsing á þeirri leið sem áformuð er og rökstuðningur fyrir henni.
Áformað er að leggja fram frumvarp til breytinga á lögum um tæknifrjóvgun eða nýrra heildarlaga á 158. löggjafarþingi. Gert er ráð fyrir að frumvarpið verði sett í samráð í júlí/ágúst 2026.
Helstu fyrirhuguðu breytingar á gildandi lögum og reglum, hvort heldur bætt er við eða fellt brott.
Einstaklingar sem hvorki eru í sambúð né hjúskap verði, að tilteknum skilyrðum uppfylltum, heimilt að fara saman í tæknifrjóvgun.
Nafnlausar kynfrumugjafir verði takmarkaðar eða bannaðar.
Hámark verði sett á notkun kynfrumna frá kynfrumugjafa.
Tæknifrjóvgunarfyrirtækjum verði skylt að tilkynna með fyrirvara um eyðingu kynfrumna og fósturvísa. 
Leyfisveiting verði færð frá heilbrigðisráðuneytinu til embættis landlæknis.
Bann við gjöf fósturvísa endurskoðað.

	E. Samræmi við stjórnarskrá og þjóðarétt – aðrar grundvallarspurningar

	Koma áformin inn á svið stjórnarskrár og þjóðréttarskuldbindinga? 
Við frummat á áhrifum lagasetningar er ekki að sjá að áformin komi inn á svið stjórnarskrár lýðveldisins Íslands þó mun þurfa að skoða samspil við ákvæði stjórnarskrárinnar, t.d. um friðhelgi einkalífs.
Varða áformin ákvæði EES-samningsins um ríkisaðstoð, tæknilegar reglur um vöru og fjarþjónustu eða frelsi til að veita þjónustu? 
Nei.
Er önnur grundvallarlöggjöf sem taka þarf tillit til? 
Skoða þarf hvort gera þurfi breytingar á barnalögum, nr. 76/2003. Gengið verður úr skugga um það áður en frumvarp verður sett í Samráðsgátt stjórnvalda hvort skörun er við aðra löggjöf en á þessari stundu liggur ekki fyrir að svo sé.

	F. Samráð

	Hverjir eru helstu hagsmunaaðilar? 
Tæknifrjóvgunarfyrirtæki, einstaklingar sem fara í tæknifrjóvgun, börn sem getin eru með gjafakynfrumum og kynfrumugjafir.
Er skörun við stjórnarmálefni annarra ráðuneyta? 
Skörun er við dómsmálaráðuneytið vegna barnalaga m.t.t. feðrunarreglna og hugsanlega erfðalaga.
Samráð sem þegar hefur farið fram.
Kynnt öðrum ráðuneytum.
Fyrirhugað samráð.
Áformin verða birt í Samráðsgátt stjórnvalda, fyrirhugað er að hafa samráð við embætti landlæknis, dómsmálaráðuneytið, þau fyrirtæki sem hafa leyfi heilbrigðisráðherra til að framkvæma tæknifrjóvganir og Tilveru, Samtök um ófrjósemi. 

	G. Mat á áhrifum þeirrar leiðar sem áformuð er 

	Niðurstaða frummats á áhrifum, sbr. fylgiskjal.
Ekki er gert ráð fyrir að frumvarpið muni hafa áhrif á fjárhag ríkissjóðs.

	H. Næstu skref, innleiðing

	Hefur verið gerð verkefnisáætlun fyrir frumvarpssmíðina? 
Nei.
Hvernig verður staðið að innleiðingu löggjafar? Hvað má gera ráð fyrir að þeir sem verða fyrir áhrifum, opinberar stofnanir/hagsmunaaðilar/almenningur, þurfi langan tíma til undirbúnings/aðlögunar? 
Lagt er til að lögin taki gildi að minnsta kosti þremur mánuðum eftir samþykkt á Alþingi svo þeir sem verði fyrir áhrifum geti gert nauðsynlegar ráðstafanir.
Hvaða forsendur þurfa að vera fyrir hendi til að lagasetning beri árangur? 
Víðtækt samráð og að haghafar verði upplýstir um lagasetninguna.
Mælikvarðar á árangur og útkomu.
Á ekki við.
Hefur verið hugað að því að afla gagna til að meta árangur þegar þar að kemur? 
Á ekki við.

	I. Annað

	 

	J. Fylgiskjöl

	Mat á áhrifum lagasetningar – Frummat, sbr. eyðublað.
Önnur fylgiskjöl eftir atvikum.

